
FAKTOR PERAMAL HASRAT PERLAKUAN TERHADAP INTERNET 

Oleh 

NURUL HAFIZA BINTI ISMAIL 

Ogos 2014 

Pengerusi : Profesor Madya Ahmad Fauzi Mohd Ayub, PhD 
 
Fakulti            : Pengajian Pendidikan 

Kajian ini bertujuan untuk mengenalpasti faktor peramal yang menyumbang 
kepada hasrat perlakuan terhadap Internet dalam kalangan murid tingkatan 4 
di negeri Kelantan. Faktor peramal yang dikaji adalah efikasi swadiri Internet, 
sikap terhadap Internet, persepsi kemudahgunaan Internet dan persepsi 
kebergunaan Internet terhadap hasrat perlakuan Internet. Seramai 262 orang 
responden daripada 17 buah sekolah dipilih secara rawak di 10 buah daerah di 
Kelantan. Data kajian dikumpul menggunakan soal selidik dan di analisis 
menggunakan perisian Statistical Package for Social Science (SPSS) versi 20. 
Analisis deskriptif dilakukan untuk mendapatkan nilai min dan sisihan piawai 
pembolehubah. Analisis inferensi menunjukkan terdapat hubungan yang positif 
dan signifikan antara sikap terhadap Internet, efikasi swadiri Internet, persepsi 
kemudahgunaan Internet, persepsi kebergunaan Internet dengan  hasrat 
perlakuan terhadap Internet. Selain itu analisis regresi linear pelbagai 
digunakan untuk mengenalpasti faktor peramal iaitu empat pembolehubah 
tidak bersandar yang menyumbang kepada hasrat perlakuan untuk 
menggunakan Internet. Dapatan kajian menunjukkan persepsi kebergunaan 
Internet adalah faktor peramal yang lebih baik kepada hasrat perlakuan murid 
untuk menggunakan Internet berbanding efikasi swadiri Internet, persepsi 
kemudah gunaan Internet dan sikap terhadap Internet.  

Abstract of thesis presented to the Senate of Universiti Putra Malaysia in 
fulfillment of the requirement for the degree of Master Science 

 

PREDICTOR BEHAVIOURAL INTENTION TOWARDS INTERNET AMONG 
SECONDARY SCHOOL STUDENTS IN KELANTAN 

 

By 

NURUL HAFIZA BINTI ISMAIL 

August 2014 

Chairman : Ass. Prof. Ahmad Fauzi Mohd Ayub, PhD  

Faculty  : Educational Studies 

This study aims to identify predictive factors that contribute towards student 
behavioural intention to use the Internet among form 4 students in Kelantan. 
Predictive factors studied were Internet self-efficacy, Internet perceived ease of 
use, Internet perceived usefulness and attitude towards the Internet against 
behavioural intention to use the Internet. A total of 262 samples were selected 
from 17 schools randomly selected in 10 districts in Kelantan. Data were 
collected in a quantitative manner using a questionnaire and analyzed using 
Statistical Package for Social Sciences (SPSS) version 20. Descriptive analysis 
was done to obtain the mean and standard deviation of variables. Inferential 
analysis shows that there was a positive and significant relationship between 
attitudes toward the Internet, Internet self-efficacy; Internet perceived ease of 
use and Internet perceived usefulness with behavioural intention to use the 
Internet. In addition to the multiple linear regressions analysis was used to 
identify predictive factors of four independent variables that contributed towards 
behavioural intention to use the Internet. The results showed the perceived 
usefulness was a better predictor of student behavioural intention to use the 
Internet compared with the Internet self-fficacy, perceived ease of use and 
attitudes toward the Internet.  

BAB 1 

 

PENGENALAN 

 

1.0  Pendahuluan 

Matapelajaran Teknologi Maklumat dan Komunikasi (TMK) menawarkan 
kemahiran asas yang bernilai kepada murid seiiring dengan arus globalisasi 
serta ekonomi berasaskan pengetahuan pada abad ke-21 dan berpadanan 
dengan Falsafah Pendidikan Kebangsaan (Kementerian Pelajaran Malaysia, 
2006). Perkembangan Teknologi Maklumat dan Komunikasi (TMK) telah 
membawa perubahan kepada bidang pendidikan dimana aplikasi berasaskan 
web dipraktikkan di dalam proses pengajaran dan pembelajaran (P&P) sebagai 
bahan bantu mengajar untuk memberi pendedahan secara berterusan kepada 
murid (Irfan Naufal Umar & Nurullizam Jamiat, 2011). 

 

Teknologi telah membina suatu cabaran baru kepada struktur pendidikan yang 
tradisional dengan menawarkan perkhidmatan yang memudahkan proses P&P 
bagi aspek pembangunan dan pelaksanaan strategi pengajaran yang baru dan 
inovatif. Antara pendekatan yang ditawarkan ialah penyebaran komputer 
peribadi, perisian produktiviti, multimedia dan sumber rangkaian. Guru dapat 
mengumpul pelbagai  jenis maklumat daripada Internet untuk meningkatkan 
kualiti P&P supaya hasil pembelajaran lebih produktif dan efektif bagi 
meningkatkan penglibatan murid di dalam bilik darjah (Sam, Othman & Nordin, 
2005; Irfan Naufal Umar & Nurullizam Jamiat, 2011).  

 

Kesan perkembangan teknologi turut mengubah pendekatan masyarakat untuk 
berkomunikasi bagi mendapatkan perkongsian maklumat yang terkini. Institusi 
pendidikan turut mendapat tempias dimana guru juga telah mempraktikkan 
kemudahan seperti laman web (blog) bercirikan pendidikan untuk memberi 
peluang kepada murid berinteraksi dengan guru mereka di samping mendapat 
pendedahan terhadap teknologi secara berterusan (Ruzgar, 2005).  

 

Tujuan utama penerapan kemahiran TMK dalam kalangan murid untuk 
melahirkan aset negara yang berilmu pengetahuan, berketerampilan, 
berakhlak mulia,bertanggungjawab dan berkeupayaan mencapai 
kesejahteraan diri serta memeberikan sumbangan terhadap keharmonian dan 
kemakmuran keluarga, masyarakat dan negara selari dengan Falsafah 
Pendidikan Negara (Kementerian Pelajaran Malaysia, 2006).  

1.1  Peranan dan Kepentingan Internet dalam P&P 

Internet merupakan salah satu penyalur untuk pelbagai sumber maklumat 
kepada rangkaian komputer di seluruh dunia di mana melalui kemudahan 
sistem rangkaian secara terus. Perkhidmatan Internet yang menawarkan 
pelbagai jenis laman web sebagai medium komunikasi kepada pengguna untuk 
berinteraksi bagi proses perkongsian pelbagai jenis maklumat (Mohd Hajiman 
Haji Mat Jusak, 2002). Internet kini menjadi satu medium untuk pengguna 
berkomunikasi dan berhubung daripada pelbagai lokasi dan masa berbeza 
menerusi pelbagai aplikasi secara atas talian yang interaktif, menarik dan 
mesra pengguna seperti e-mel, melayari laman web (www) dan sebagainya 
(Jabatan Penerangan Malaysia, 2013).  

 

Selain itu, peranan Internet dilihat menjadi semakin penting di dalam dunia 
pendidikan terutamanya kerana memberi faedah yang banyak kepada guru 
sebagai sumber untuk mendapatkan maklumat akademik sebagai bahan bantu 
pembelajaran. Faedah Internet kepada murid pula untuk mengasas kemahiran 
mereka bagi menjadi individu yang berkebolehan dalam teknologi sebagai 
persediaan untuk memasuki alam pekerjaan (Nor Hazidah Awang, 2005).  

 

Kini di sekolah kemudahan talian akses Internet merupakan salah satu fasiliti 
yang perlu disediakan kepada murid bagi tujuan pencarian maklumat berkaitan 
akdemik. Pada masa yang sama penggunaan Internet dalam kalangan murid 
perlu sentiasa di bawah pemantauan guru untuk mengelakkan murid 
mengunjungi laman web yang terlarang dan tidak berfaedah (Nurul Ain 
Hussain Mohammad Hussain & Izrayatul Maizura Abd Rahman, 2011).  

 

Kepentingan Internet di dalam proses P&P adalah sangat ketara kerana guru 
perlu mengakses laman web Pelaksanaan Penilaian Berasaskan Sekolah 
(PBS) untuk merekod maklumat pencapaian akademik murid sejak SPBS 
dilaksanakan di seluruh Malaysia bermula dari tahun 2011. Selain itu, PBS 
juga memainkan peranan utama dalam menghasilkan modal insan yang 
seimbang dari segi jasmani, emosi, rohani dan intelek. Aktiviti ini menambah 
lagi kadar penggunaan Internet dalam institusi pendidikan (Azmy Mohamed, 
2011). Secara keseluruhan, Internet telah membawa suatu perubahan yang 
positif kepada kehidupan seharian pengguna dalam pelbagai aspek iaitu 
sebagai alat atau medium komunikasi, pembelajaran, hiburan dan platform 
menjalankan perniagaan yang fleksible dan mudah untuk digunakan oleh 
pengguna (Nielson Holdings N.V., 2013).  
 

1.2  Penggunaan Internet dalam Kalangan Murid Sekolah 

Penggunaan Internet juga menjadi elemen penting di dalam dunia pendidikan 
terutama sebagai bahan bantu mengajar dalam proses P&P. Internet telah 
menjadi medium untuk penyampaian dan menyokong kursus yang ditawarkan 
di peringkat sekolah (Sam, Othman & Nordin, 2005; Irfan Naufal Umar & 
Nurullizam Jamiat, 2011) dan peringkat institusi pengajian tinggi (Ruzgar, 

2005; Nor Hazidah Awang, 2005). Penggunaan Internet pada peringkat ini 
telah menjangkaui pelbagai aspek seperti memberi sokongan secara atas 
talian kepada kursus tradisional melalui penggunaan sistem pengurusan 
pembelajaran (LMS) (Brinkerhoff & Koroghlanian, 2005).  

 

Selain itu, penggunaan Internet dalam kalangan murid sekolah merupakan 
suatu pengetahuan yang perlu di pelajari oleh murid. Selain itu, penggunaan 
Internet telah mewujudkan suatu ruang dan cabaran unik dalam proses P&P 
berbanding pengajaran di bilik darjah tradisional. Murid tidak hanya menjadikan 
buku teks sebagai sumber rujukan. Kini mereka juga mempunyai kemudahan 
untuk mendapatkan pelbagai bahan sumber maklumat menjangkaui bilik darjah 
melalui kemudahan Internet untuk akses pelbagai maklumat di serata dunia 
(Rozinah Jamaludin, 2007). 

 

Penggunaan Internet melibatkan pelbagai aktiviti seperti mendapatkan 
maklumat sebagai contoh berita, kewangan, komunikasi, hiburan, pembelian, 
pekerjaaan, penyelidikan dan lain-lain aktiviti melalui atas talian melalui 
Internet (Tih, 1998). Menurut laporan yang dikeluarkan oleh Kementerian 
Kewangan (Rafidah Mat Ruzki, 2013) pengguna Internet di Malaysia bakal 
mencecah 25 juta orang pada tahun 2015 berbanding 18 juta orang pada 
2012. Selain itu, pengguna Internet di Malaysia lebih banyak menghabiskan 
masa dengan melayari Internet terutamanya rangkaian sosial berbanding 
media masa lain seperti televisyen, radio dan surat khabar. Keadaan ini 
menunjukkan masyarakat telah menerima teknologi digital secara menyeluruh 
seiring dengan transformasi ke arah sebuah negara maju dan berpendapatan 
tinggi.  

 

Hargis (2001) mendapati tujuan penggunaan Internet dalam kalangan murid 
sekolah adalah kerana mempunyai pendedahan terhadap Internet di sekolah, 
kadar akses Internet yang tinggi, sumber Internet yang banyak dan sebagai 
medium untuk bersosial. Ajzen dan Fishbein  (1980) pula menerangkan 
bahawa penggunaan Internet dalam kalangan murid ialah untuk kegunaan 
pendidikan dan kegunaan umum seperti mencari maklumat dan medium untuk 
berkomunikasi.  Penyelidik juga mendapati antara aktiviti-aktiviti Internet yang 
akan meningkatkan kadar penggunaan Internet ialah seperti melayari web, 
menghantar e-mel, permainan dalam talian, muat turun pelbagai, atau 
menggunakan permainan rangkaian.  

 

Internet World Stat (Miniwatts Marketing Group, 2012) melaporkan pengguna 
Internet di Malaysia menunjukkan peratusan yang tinggi iaitu sebanyak 
17,723,000 penduduk di Malaysia merupakan pengguna Internet yang 
mewakili 60.7 peratus penduduk Malaysia. Selain itu, mereka juga mendapati 
Internet merupakan salah satu media pengiklanan yang berpotensi tinggi pada 
masa hadapan. Selain itu, laporan yang dipetik daripada Suruhanjaya 
Komunikasi dan Multimedia Malaysia menunjukkan bahawa peratus tertinggi 
pengguna Internet adalah mereka yang berumur 25 hingga 29 tahun (17.5%), 
diikuti mereka yang berumur antara 20 hingga 24 tahun (16.5%), mereka 

diperingkat sekolah pula menunjukkan 8.6 peratus adalah berumur 15 – 19 
tahun dan 11 peratus di bawah 15 tahun (Hazman Yusri Yusoff, 2012).   

 

The Nielsen Co (M) Sdn Bhd (Nielson Holdings N.V, 2013) menyatakan 
penggunaan Internet tertinggi dicatatkan dalam kalangan kumpulan muda yang 
berumur antara 20-24 tahun dengan enam daripada 10 merupakan pengguna 
Internet. Semua peringkat umur boleh melayari Internet sama ada di rumah, di 
tempat kerja atau di siber kafe. Generasi muda atau remaja merupakan satu 
segmen masyarakat yang penting dalam sebarang pembaharuan atau inovasi 
yang diperkenalkan. Ini seperti mana kajian oleh Mohd Yusof, Mohd Safar, 
Fuziah Kartini, Mohamed Azul dan Ali Salman (2007) yang menunjukkan 
generasi muda (umur dalam lingkungan 21 hingga 40 tahun) memberi persepi 
yang positif serta mempunyai keyakinan positif terhadap aplikasi atas talian 
seperti e-kerajaan dan e-dagang. Kajian juga menunjukkan pendedahan 
penggunaan Internet telah memberi impak yang positif di dalam membentuk 
keyakinan diri generasi muda untuk berurusan secara atas talian atau 
elektronik sebagai memenuhi sebahagian daripada keperluan hidup mereka 
selari dengan perkembangan teknologi pada zaman ini.  
 

1.3  Faktor – faktor yang Mempengaruhi Penggunaan Internet 

Pembolehubah yang sering dikaji berkaitan penggunaan Internet adalah sikap 
terhadap Internet. Sebagaimana yang didefinasikan oleh Zhang (2007), sikap 
terhadap Internet adalah tingkah laku individu yang berkaitan dengan aktiviti 
dan pengalaman menggunakan Internet. Morse, Gullekson, Morris dan 
Popovich (2011) mentakrifkan sikap sebagai suatu kognisi individu dan 
perasaan umum terhadap Internet sebagai maklumat yang mempunyai 
pelbagai fungsi.  

 

Beberapa pengkaji lepas seperti Isman (2004); Jamaludin Badusah dan 
Hashimah Hj.Hashim (2005); Peng, Tsai dan Wu (2006); Asan dan Koca 
(2006); Wen dan Tsai (2006); Zhang (2007); Maryam dan Ahmad (2008); 
Siragusa dan Dixon (2008); Tekinarslan (2009); Kuo dan Yen (2009); Wang 
dan Tseng (2011) telah menjalankan kajian berkaitan sikap terhadap Internet. 
Secara keseluruhan, kajian menunjukkan individu yang mempunyai sikap yang 
positif terhadap Internet mendorong mereka untuk menggunakan Internet di 
dalam kehidupan mereka. Selain itu, hubungan di antara sikap terhadap 
Internet dengan hasrat perlakuan Internet adalah positif apabila murid 
menunjukkan respon yang menggalakkan terhadap Internet dari aspek 
akademik terutamanya. Murid telah mengklasifikasikan Internet sebagai suatu 
medium yang interaktif untuk berkomunikasi, memudahkan aktiviti harian 
mereka dan mereka juga mempunyai hasrat perlakuan yang tinggi terhadap 
penglibatan dengan teknologi pada masa hadapan.  

 

Efikasi swadiri Internet juga sering menjadi kajian berkaitan Internet. Eastin 
dan LaRose (2000) mengaitkan efikasi swadiri Internet sebagai kepercayaan 
individu terhadap keupayaan untuk mengatur dan melaksanakan tindak balas 

berkaitan Internet bagi menghasilkan keputusan yang diperlukan. Selain itu 
efikasi swadiri Internet juga ditakrifkan sebagai suatu perubahan dinamik 
terhadap maklumat dan pengalaman baru yang diperoleh di mana ia terdiri 
daripada tiga komponen iaitu tahap kesukaran, kekuatan dan situasi umum 
(Torkzadeh, Chang & Demirhan, 2006).  

 

Beberapa pengkaji lepas seperti Hsu dan Chiu (2004); Ture (2004); Eachus 
dan Cassidy (2006); Torkzadeh, Chang, dan Demirhan (2006); Cheong (2007); 
Gangadharbatla (2008); Liang dan Tsai (2008); Park (2009); Al-Kfaween 
(2010); Tsai dan Tsai (2010); Kuo (2010); Oskay (2011); Tsai, Chuang, Liang 
dan Tsai (2011) telah menjalankan kajian berkaitan efikasi swadiri Internet. 
Secara keseluruhan, kajian menunjukkan efikasi swadiri Internet murid 
memainkan peranan positif terhadap sikap mereka dan hasil yang mereka 
perolehi dari pembelajaran berasaskan Internet. Selain itu, murid yang memiliki 
efikasi swadiri Internet yang tinggi akan meningkatkan hasrat perlakuan 
mereka dalam proses pembelajaran di dalam bilik darjah. 

 

Davis (1989) telah memperkenalkan dua pembolehubah iaitu persepsi 
kemudahgunaan dan persepsi kebergunaan. Kedua-dua pembolehubah ini 
juga sering dikaji berkaitan Internet. Persepsi kemudahgunaan merujuk 
kepercayaan seseorang individu itu menggunakan sesuatu teknologi tanpa 
mengeluarkan usaha yang banyak (Davis, 1989). Persepsi kebergunaan 
merujuk kepada sejauh mana kepercayaan individu itu bahawa penggunaan 
sesuatu teknologi itu akan meningkatkan prestasi kerja mereka (Davis, 1989).  

 

Antara pengkaji yang telah menjalankan kajian berkaitan menggunakan kedua-
dua pembolehubah tersebut adalah Davis (1989); Qiu, Davis dan Gregory 
(2003); Saade dan Bahli (2005); Shen, Laffey, Lin dan Huang (2006); Al-
Mahamid, McAdams, Al-Kalaldeh dan Al-Sa’eed (2005); Arunkumar (2007); 
Gribbins (2007); Abdel-Wahab (2008); Kuo dan Yen (2009); Al-mahamid dan 
Abu Rub (2011); Olatokun dan Owoeye (2012); Sharma dan Chandel (2013). 
Secara keseluruhan, kajian menunjukkan persepsi kebergunaan dan persepsi 
kemudahgunaan adalah penentu penting terhadap hasrat perlakuan murid 
untuk menerima dan menggunakan sesuatu teknologi. Selain itu, ciri-ciri 
kemudahgunaan dan kebergunaan yang terdapat dalam perkhidmatan Internet 
telah memupuk hasrat perlakuan murid yang positif terhadap penggunaan 
Internet pada masa hadapan.  

 

Ajzen dan Fishbein (1980) mendefinasikan hasrat perlakuan terhadap 
teknologi ialah menjelaskan hasrat perlakuan pengguna yang terdiri daripada 
dua faktor iaitu sikap dan norma subjektif. Hasrat perlakuan Internet ialah 
sebagai suatu komponen sikap dan telah dianggap mempunyai kaitan dengan 
komponen sikap yang afektif. Pengkaji lepas seperti Venkatesh dan Morris 
(2000) telah menjalankan kajian berkaitan hasrat perlakuan Internet. Secara 
keseluruhan, kajian menunjukkan hasrat perlakuan individu terhadap Internet 
adalah signifikan apabila individu mempunyai respon yang positif antaranya 

terhadap sikap, efikasi swadiri, persepsi kemudah gunaan dan persepsi 
kebergunaan Internet.  
   

Berdasarkan sorotan kajian lepas penyelidik mendapati faktor seperti efikasi 
swadiri, sikap, persepsi kemudahgunaan dan persepsi kebergunaan 
mempunyai hubungan dengan hasrat perlakuan. Oleh itu telah wujud suatu 
keperluan bagi kajian ini dijalankan bagi mendapatkan maklumat berkaitan 
hasrat perlakuan terhadap penggunaan Internet dalam kalangan murid sekolah 
menengah di Kelantan. Kajian ini dijalankan bagi melihat dengan lebih jelas 
proses perkembangan teknologi maklumat dalam kalangan murid di Kelantan 
secara lebih dekat samada teknologi ini telah membawa perubahan yang lebih 
baik dari segi akademik ataupun bukan akademik. 
 

1.4  Pernyataan Masalah 

Pelbagai kajian telah dijalankan berkaitan Internet di Kelantan antaranya 
Rosniza Ismail (2012) menjalankan kajian berkaitan “Intention to adopt ICT 
among SMEs in Kelantan: A study of Pasar Siti Khadijah ”, Rahman Lob 
Yussof, Heng Buai Chin dan Tg Muhaini Tuan Mat (2004) menjalankan kajian 
berkaitan “Kesedaran dan kemahiran ICT di kalangan pensyarah IPTA 
Kelantan”, Abdul Rahim Hamdan dan Muhamad Azam Jaafar (2011) 
menjalankan kajian berkaitan “Komputer dan Internet dalam pengajaran dan 
pembelajaran”, Zamri Mahamod dan Noor Syazwani Roni (2013) menjalankan 
kajian berkaitan “Tahap kemahiran generik pelajar dalam pembelajaran 
kesusasteraan Melayu”, Danuri Sakijan, Mohd Sabri Mohamad dan Hamdan 
Lias (2004) menjalankan kajian berkaitan “Kajian tahap kesedaran 
penggunaan teknologi komputer di kalangan pengusaha-pengusaha batik di 
Kelantan”. Secara keseluruhan kajian yang dijalankan di Kelantan hanya 
meliputi masalah berkaitan faktor yang mempengaruhi niat untuk 
menggunakan ICT di kalangan Perusahaan Kecil Sederhana (PKS), tahap 
kesedaran dan tahap kemahiran ICT di kalangan pensyarah, tahap 
penggunaan komputer dan Internet dalam P&P di kalangan guru sekolah 
menengah, kemahiran TMK berdasarkan perbezaan jantina murid sekolah 
menengah, tahap kesedaran penggunaan teknologi komputer di kalangan 
pengusaha-pengusaha batik di Kelantan. Sampel kajian pula hanya 
merangkumi golongan peniaga, pensyarah, guru dan murid sekolah yang 
berfokuskan kepada aspek seperti tahap penggunaan ICT, tahap kesedaran 
dan tahap kemahiran ICT sahaja.  Oleh itu kajian ini dijalankan bagi memenuhi 
gap yang ada dengan mengkaji faktor peramal hasrat perlakuan terhadap 
Internet dalam kalangan murid sekolah menengah di Kelantan.  
 

Pelbagai kajian telah dijalankan bagi mengkaji sikap terhadap Internet 
antaranya Hazura Mohamed, Hairulliza, Siti Fadzilah dan Zawiyah (2012) 
menjalankan kajian berkaitan “Jurang Digital dan Pendidikan di Luar Bandar: 
Tahap Literasi Teknologi Maklumat dan Komunikasi Pelajar”, Adenuga, 
Owoyele dan Adenuga (2011) menjalankan kajian berkaitan “Gender and 
Socio-economic Background Differentials in Students’ Attitude to Information 
and Communication Technology Education in Nigerian Secondary Schools: 

Implications for Policy, ICT Education and Counselling”, Inal dan Cagiltay 
(2006) menjalankan kajian berkaitan “Turkish Female Students’ Attitudes 
Toward Internet, Computers And Game Play From The View Of Cultural 
Perspectives”. Secara keseluruhan, kajian menunjukkan faktor pemilikan 
komputer, kesan tingkah laku terhadap Internet, sikap terhadap penggunaan 
TMK yang rendah menyumbang kepada sikap yang negatif dalam kalangan 
murid. Murid mempunyai sikap yang negatif terhadap ICT di sebabkan oleh 
faktor kurang pendedahan tentang ICT, dan akses yang terhad untuk 
menggunakan kemudahan komputer dan kemudahan ICT yang lain.  
 

Pelbagai kajian telah dijalankan bagi mengkaji efikasi swadiri Internet 
antaranya Miliszewska dan Sztendur (2010) menjalankan kajian berkaitan 
“Interest in ICT Studies and Careers: Perspectives of Secondary School 
Female Students from Low Socioeconomic Backgrounds”. Secara 
keseluruhan, kajian menunjukkan efikasi swadiri murid sekolah menengah 
adalah rendah. Keadaan ini deisebabkan oleh faktor sosioekonomi, tidak 
memiliki kemudahan komputer di rumah, kurang pendedahan mengenai ICT 
dan kurang kemahiran berkaitan ICT. Ini menunjukkan bahawa pendedahan 
awal mengenai ICT pada awal tahun sekolah dapat menjadi pemangkin untuk 
membantu meningkatkan efikasi swadiri dan kemahiran murid terhadap ICT. 
 

Pelbagai kajian telah dijalankan bagi mengkaji tempoh akses Internet dan 
penggunaan Internet antaranya Conradson dan Hernandez-Ramos (2004) 
menjalankan kajian berkaitan “Computers, The Internet and Cheating Among 
Secondary School Students: Some Implications for Educators”, Wanajak 
(2011) menjalankan kajian berkaitan “Internet use and its impact on secondary 
school students in Chiang Mai, Thailand”, Siti Zubaidah Ahmad (2011) 
menjalankan kajian berkaitan “Penggunaan Internet untuk Tujuan 
Pembelajaran di Kalangan Remaja Sekolah di Daerah Pulau Langkawi, 
Kedah”, Hazura Mohamed, Hairulliza, Siti Fadzilah dan Zawiyah (2012) 
menjalankan kajian berkaitan “Jurang Digital dan Pendidikan di Luar Bandar: 
Tahap Literasi Teknologi Maklumat dan Komunikasi Pelajar”, Irfan Naufal Umar 
dan Noor Afidah Jalil (2012) menjalankan kajian berkaitan “ICT skilss, practices 
and barrier of its use among secondary school students”, Johari Hassan dan 
Raja Shahrina Raja Abdul Rashid (2012) menjalankan kajian berkaitan 
“Ketagihan penggunaan Internet di kalangan remaja sekolah tingkatan 4 di 
bandaraya Johor Bahru”, Maizatul Haizan Mahbob dan Mohd Helmi Abd. 
Rahim (2013) menjalankan kajian berkaitan “Kebergantungan Internet dan 
Aktiviti Online Remaja di Lembah Kelang”, Gencer dan Koc (2012) 
menjalankan kajian berkaitan “Internet Abuse Among Teenagers and its 
Realations to Internet Usage Patterns and Demographics”, Normah Mustaffa, 
Wan Amizah Wan Mahmud, Fauziah Ahmad, Maizatul Haizan Mahbob dan 
Mohd Helmi Abd. Rahim (2013) menjalankan kajian berkaitan 
“Kebergantungan Internet dan Aktiviti Online Remaja di Lembah Kelang”. 
Secara keseluruhan, kajian menunjukkan kesan penggunaan Internet, 
kemahiran ICT dan halangan penggunaan ICT, tahap dan punca ketagihan 
penggunaan Internet terhadap murid sekolah menengah, serta kesan 
penggunaan komputer, sikap dan penerimaan komputer  dalam kalangan 
murid sekolah menengah. Penyalahgunaan kemudahan Internet turut diperoleh 

daripada dapatan kajian di mana murid terlibat dengan masalah Internet buli. 
Masalah ini adalah di sebabkan oleh beberapa faktor seperti penggunaan 
Internet yang berlebihan tanpa kawalan, toleransi, keasyikan dengan Internet 
dan menggunakan Internet sebagai tempat melepaskan tekanan dengan 
membuli individu lain. Majoriti murid menggunakan Internet untuk melayari 
laman sosial pada setiap hari untuk berhubung dengan rakan melalui 
rangkaian sosial dan sebagai platform untuk berhibur. Kekerapan 
menggunakan Internet dalam kalangan murid adalah melebihi 5 jam sehari 
dimana mendorong mereka untuk ketagih menggunakan Internet. Tahap 
kebergantungan remaja terhadap Internet adalah tinggi. Mereka meluangkan 
masa melebihi 6 jam sehari menggunakan Internet untuk bersosial, 
berinteraksi, mengumpul maklumat, berhibur dan berkongsi maklumat dengan 
rakan lama dan baru.  
 

Selain itu, tahap penggunaan aplikasi Internet dalam kalangan murid luar 
bandar adalah rendah,  capaian Internet, kemudahan infrastruktur Internet, 
pendedahan Internet dalam kalangan ibubapa dan guru, jurang digital dan 
pendidikan di luar Bandar terhadap tahap literasi TMK, murid 
menyalahgunakan kemudahan Internet dengan memplagiat kerja sekolah. 
Tahap penggunaan aplikasi Internet dalam kalangan murid adalah rendah. 
Selain itu, kemudahan akses Internet yang terhad kepada sekolah dan siber 
kafe sahaja tempat untuk mengakses Internet telah melimitkan progress murid 
untuk mahir menggunakan aplikasi Internet. Faktor sosioekonomi dan 
kemudahan Internet telah menjadi penghalang kepada murid untuk 
meningkatkan prestasi mereka di dalam akademik.  
 

Pelbagai kajian telah dijalankan bagi mengkaji kemudahgunaan Internet, 
kebergunaan Internet dan  hasrat perlakuan Internet antaranya Badri, Al-
Rashedi,  Yang, Mohaidat dan Al-hammadi (2014) menjalankan kajian 
berkaitan “Students’ intention to take online courses in high school: A structural 
equation model of causality and determinants”, Mohd Zaidi Mahmud dan 
Bahiyah Omar (2013) menjalankan kajian berkaitan “Motif dan kekerapan 
Penggunaan Facebook dalam Kalangan Pelajar Universiti“, Razaleigh 
Muhamat dan Ahmad Tarmizi Talib (2013) ‘Kecenderungan Melayari Internet 
dalam kalangan Remaja India Muslim di Kuala Lumpur’, Farah Adila Abdullah, 
Siti Zobaidah Omar, Jusang Bolong, Jeffrey Lawrence D’Silva dan Hayrol Azril 
Mohamed Shaffril (2013) ‘Behavioural Factors Influencing Usage of Rural 
Library services among Youth in Malaysia’ . Secara keseluruhan, kajian 
menunjukkan terdapat hubungan yang signifikan antara hasrat perlakuan untuk 
menggunakan e-pembelajaran dengan persepsi kemudahgunaan, persepsi 
kebergunaan dan faktor-faktor lain (ciri-ciri pengguna dan sokongan). 
Penggunaan rangkaian sosial juga mempengaruhi hasrat perlakuan untuk 
menggunakan e-pembelajaran dalam kalangan murid. Selain itu keselesaan 
semasa menggunakan teknologi juga hasrat perlakuan murid untuk 
menggunakan kursus berasaskan web. Antara implikasi kajian dari aspek 
sekolah ialah pihak pendidik perlu mereka meningkatkan motivasi murid untuk 
belajar tentang teknologi. Murid yang mengambil matapelajaran berasaskan 
web perlu mempunyai persediaan dan bermotivasi untuk melibatkan diri 
dengan peralatan yang diperlukan supaya mempunyai pengalaman 

pembelajaran yang Berjaya dan berkesan. Oleh itu pendidik bertanggungjawab 
untuk membantu murid membuat persediaan untuk menggunakan teknologi 
dengan menyediakan pelbagai lathian kepada mereka. Sokongan daripada 
pelbagai sumber seperti sekolah, guru dan masyarakat turut mempengaruhi 
hasrat perlakuan dan persepsi murid untuk menggunakan e-pembelajaran. 
 

Oleh itu kajian ini dijalankan bagi memenuhi jurang yang wujud berdasarkan 
kajian lepas dengan mengkaji faktor peramal hasrat perlakuan terhadap 
Internet dalam kalangan murid sekolah menengah di Kelantan. Antara jurang 
penyelidikan ialah kurang kajian dijalankan dalam kalangan murid sekolah di 
Kelantan (Yussof (2004); Sakijan (2004); Abdul Rahim Hamdan & Muhamad 
Azam Jaafar (2011); Rosniza (2012); Zamri Mahamod & Noor Syazwani Roni 
(2013), lokasi kajian tertumpu di pantai barat dan masalah lokasi iaitu luar 
Bandar dan Bandar lebih ketara di Kelantan (Pejabat Setiausaha Kerajaan 
Negeri Kelantan, 2013). Pembolehubah kajian seperti efikasi swadiri, sikap 
terhadap Internet, persepsi kemudahgunaan dan persepsi kebergunaan 
diperoleh daripada kajian lepas yang berkaitan dengan hasrat perlakuan telah 
di aplikasikan di dalam kajian ini.  
 

1.5  Objektif Kajian 

Antara objektif kajian ialah menentukan: 
1. Sikap terhadap Internet. 
2. Efikasi swadiri Internet. 
3. Persepsi terhadap kemudahgunaan Internet. 
4. Persepsi terhadap kebergunaan Internet. 
5. Hasrat perlakuan murid terhadap penggunaan Internet. 
6. Hubungan di antara sikap terhadap Internet, efikasi swadiri Internet, 

persepsi terhadap kemudahgunaan Internet, persepsi terhadap 
kebergunaan Internet, dengan hasrat perlakuan murid terhadap 
penggunaan Internet. 

7. Faktor peramal yang menyumbang kepada hasrat perlakuan murid 
terhadap penggunaan Internet. 
 

1.6  Persoalan Kajian 

Persoalan kajian yang dijalankan dalam kalangan murid tingkatan 4 di 
Kelantan adalah seperti berikut: 

1. Apakah sikap terhadap Internet? 
2. Apakah efikasi swadiri Internet? 
3. Apakah persepsi murid terhadap kemudahgunaan Internet? 
4. Apakah persepsi murid terhadap kebergunaan Internet? 
5. Apakah hasrat perlakuan murid terhadap penggunaan Internet? 
6. Adakah terdapat hubungan di antara sikap terhadap Internet dengan 

hasrat perlakuan murid terhadap penggunaan Internet? 
7. Adakah terdapat hubungan di antara efikasi swadiri Internet dengan 

hasrat perlakuan murid terhadap penggunaan Internet? 

8. Adakah terdapat hubungan di antara persepsi kemudahgunaan 
Internet dengan hasrat perlakuan murid terhadap penggunaan 
Internet? 

9. Adakah terdapat hubungan di antara persepsi kebergunaan Internet 
dengan hasrat perlakuan murid terhadap penggunaan Internet? 

10. Apakah faktor yang menyumbang kepada hasrat perlakuan murid 
terhadap penggunaan Internet? 

 

1.7  Definisi Istilah 

1.7.1  Internet 

Duffy dan McDonald (2011); Shelly, Cashman, Gunter dan Gunter (2004); 
Ranjit dan Chua (2002); Jonnaseen (1999) telah mentakrifkan Internet atau 
International Networking sebagai satu rangkaian antarabangsa yang 
menyambungkan ribuan sistem komputer secara atas talian daripada pelbagai 
lokasi yang menyediakan sumber maklumat dan perkongsian data yang boleh 
dicapai (contoh: rumah, pejabat, organisasi dan institusi) menggunakan 
modem, talian telefon dan alat komunikasi serta teknologi media lain. Dalam 
kajian ini, Internet merujuk kepada penggunaan perkhidmatan jalur lebar 
melalui rangkaian komputer yang digunakan oleh murid semasa waktu 
pembelajaran di sekolah dan rutin harian mereka di luar sekolah. 
 

1.7.2  Efikasi Swadiri Internet  

Bandura (1997); Eastin dan LaRose (2000); Tsai dan Tsai (2009); Daugherty, 
Eastin dan Gangadharbatla (2005); Kinzie, Delcourt dan Powers (1994) 
mendefinisikan efikasi swadiri Internet adalah kepercayaan, harapan dan 
keyakinan terhadap keupayaan individu untuk mengatur dan melaksanakan 
sesuatu tugas, memahami, mengendali dan menilai kandungan di dalam atas 
talian dan tindak balas berkaitan Internet  yang diberikan untuk menghasilkan 
suatu pencapaian, keputusan yang diberikan. Dalam kajian ini efikasi swadiri 
Internet merujuk kepada keupayaan dan keyakinan murid sekolah menengah 
untuk menggunakan Internet semasa mereka akses kepada Internet. 
 

1.7.3  Persepsi Kemudahgunaan  

Persepsi kemudahgunaan merujuk kepada sejauh mana individu itu percaya 
bahawa menggunakan sesuatu sistem tertentu tanpa perlu mengeluarkan 
usaha yang banyak (Davis, 1989). Dalam kajian ini persepsi kemudahgunaan 
merujuk kepada sejauh mana murid merasakan Internet adalah aplikasi yang 
mudah digunakan dan mudah diterima oleh murid sekolah menengah.  
 

1.7.4  Persepsi Kebergunaan 

Persepsi kebergunaan merujuk kepada sejauh mana individu itu percaya 
bahawa menggunakan sesuatu sistem tertentu dapat meningkatkan prestasi 

kerja (Davis, 1989). Dalam kajian ini persepsi kebergunaan merujuk kepada 
sejauh mana murid sekolah menengah cenderung untuk menggunakan 
Internet sebagai alat bantu mereka di dalam aktiviti akademik. 
 

1.7.5  Sikap 

Sikap didefinasikan sebagai tingkah laku, perasaan, aktiviti individu dan 
pengalaman yang berkaitan dengan Internet sebagai entiti maklumat yang 
mempunyai pelbagai fungsi (Morse, Gullekson, Morris & Popovich, 2011; 
Zhang, 2007). Dalam kajian ini sikap merujuk kepada sikap murid sekolah 
menengah terhadap Internet iaitu sejauh mana mempengaruhi  persepsi dan 
penggunaan mereka terhadap Internet. 
 

1.7.6 Hasrat Perlakuan  

Hasrat perlakuan menggunakan Internet menurut Ajzen (1991) di dalam Teori 
Tingkah Laku merujuk kepada meramalkan kelakuan berdasarkan hasrat dan 
tingkahlaku yang mana pengguna mempunyai kawalan terhadap kemahuan 
tersebut. Venkatesh dan Morris (2000) pula mendapati hasrat perlakuan 
Internet adalah dipengaruhi oleh kemudah gunaan Internet dan kebergunaan 
Internet. Dalam kajian ini hasrat perlakuan merujuk kepada tindakan dan 
kemahuan murid sekolah menengah untuk menggunakan Internet di dalam 
aktiviti akademik mereka. 
 

1.8 Kepentingan kajian 

Kemudahan penggunaan Internet merupakan keperluan yang penting dalam 
kalangan masyarakat kini kerana teknologi Internet mampu mengubah cara 
hidup dan gaya komunikasi masyarakat. Tambahan pula ciri-ciri yang dimiliki 
oleh Internet seperti menyampaikan maklumat dengan pantas berbanding 
media cetak, interaktif yang membenarkan maklum balas secara dua hala, 
kandungan multimedia yang mesra pengguna, serta kos untuk mendapatkan 
maklumat adalah lebih rendah (Normah Mustaffa, Wan Amizah Wan Mahmud, 
Fauziah Ahmad, Maizatul Haizan Mahbob & Mohd Helmi Abd. Rahim, 2013). 
Kajian yang dijalankan ini akan memberi manfaat kepada beberapa pihak 
seperti murid sekolah, guru sekolah, pengetua sekolah, Pegawai Pendidikan 
Daerah (PPD), Jabatan Pelajaran Negeri (JPN) dan Kementerian Pelajaran 
Malaysia (KPM). Tujuan utama kajian ini adalah mengenalpasti faktor peramal 
hasrat perlakuan terhadap Internet dalam kalangan murid sekolah menengah.  
 

Penyelidikan seperti ini amat bermanfaat bagi pihak pelaksanaan 
pembangunan pendidikan di Kelantan terutamanya dapat memberi panduan 
serta membantu pihak yang terlibat untuk mengambil tindakan dan keputusan 
yang bersesuaian berdasarkan latar belakang, sikap dan gaya hidup murid 
serta meningkatkan pengetahuan murid terhadap teknologi Internet supaya 
bertambah baik dengan penggunaan pendekatan yang efektif. Oleh itu dengan 
menjadikan faktor yang dikenalpasti di dalam kajian ini seperti efikasi swadiri 

Internet, persepsi kemudahgunaan Internet, persepsi kebergunaan dan sikap 
terhadap Internet sebagai panduan untuk memahami potensi murid yang 
mempunyai latarbelakang yang berbeza.  
 

Kaedah ini dapat membantu pihak pendidik untuk memperbaiki dan 
menggunakan pendekatan yang bersesuaian semasa proses P&P menjadi 
lebih menarik, interaktif dan produktif, perubahan dan penambah baikan 
terhadap proses P&P bagi memastikan murid mendapat ilmu pengetahuan 
yang disampaikan secara efektif, pengetahuan dan kefahaman berkaitan TMK 
dapat di sampaikan secara menyeluruh kepada murid, penambahbaikan 
terhadap proses sistem pendidikan di sekolah dapat dilaksanakan dan 
dipertingkatkan mutu serta kualiti pendidikan di sekolah.  Kualiti pengajaran 
dan pembelajaran dapat di selaraskan serta persekitaran dan infranstruktur 
pembelajaran yang bersesuaian yang seimbang dapat di wujudkan di dalam 
persekitaran sekolah.   
 

Antara kajian lepas yang boleh dimanfaatkan di dalam kajian ini yang berkaitan 
penggunaan Internet oleh penyelidik lepas antaranya Conradson dan 
Hernandez-Ramos (2004); Wanajak (2011); Siti Zubaidah Ahmad (2011); 
Hazura Mohamed, Hairulliza, Siti Fadzilah dan Zawiyah (2012); Irfan Naufal 
Umar dan Noor Afidah Jalil (2012); Johari Hassan dan Raja Shahrina Raja 
Abdul Rashid (2012); Maizatul Haizan Mahbob dan Mohd Helmi Abd. Rahim 
(2013); Gencer dan Koc (2012); Normah Mustaffa, Wan Amizah Wan Mahmud, 
Fauziah Ahmad, Maizatul Haizan Mahbob dan Mohd Helmi Abd. Rahim (2013). 
 

Secara keseluruhan dapatan kajian dapat membantu pihak pendidikan untuk 
melahirkan murid yang celik komputer dan berkemahiran serta tenaga kerja 
yang berteknologi dan berdaya saing dalam menghadapi cabaran di alam 
pekerjaan pada abad ke-21. Selain itu, kadar prestasi pencapaian dan 
kemajuan akademik setiap murid dapat dipertingkat bagi melahirkan aset 
negara yang berilmu pengetahuan tinggi dan berkemahiran dari segi bidang 
TMK dalam menuju era pasca moden dan berteknologi tinggi untuk bersaing 
dalam pasaran kerja.  
 

1.9 Limitasi Kajian 

Kajian ini menggunakan kaedah kuantitatif berdasarkan teori Model 
Penerimaan Teknologi yang diadaptasi oleh Davis (1986) dengan 
menggunakan soal selidik yang diadaptasikan oleh beberapa penyelidik yang 
lepas (Davis (1989); Venkatesh dan Morris (2000); Liaw dan Huang (2003); 
Tsai dan Tsai (2009); Morse, Gullekson, Morris dan Popovich (2011)) bagi 
mengenalpasti faktor peramal hasrat perlakuan terhadap Internet dalam 
kalangan murid sekolah menengah di Kelantan. Terdapat beberapa limitasi 
kajian terhadap beberapa aspek yang dapat dikenalpasti sepanjang kajian ini 
dijalankan antaranya ialah skop kajian, populasi dan sampel kajian, soal selidik 
kajian dan analisis kajian. 

Skop kajian ini meliputi murid sekolah tingkatan 4 di negeri Kelantan yang 
mengambil matapelajaran TMK sebagai subjek elektif di sekolah. Justifikasi 
pemilihan murid adalah untuk melihat impak ke atas murid dengan segala 
kemudahan yang disediakan oleh pihak KPM bagi menghasilkan aset negara 
yang celik IT. Oleh kerana latar belakang dan gaya hidup yang berbeza 
mungkin mempengaruhi perlakuan setiap murid terhadap Internet maka murid 
tingkatan 4 yang mengambil subjek TMK telah di pilih sebagai sampel kajian. 
Rasional pemilihan ini kerana mereka mempunyai pengetahuan, nilai kod etika 
dan kemahiran asas TMK yang meliputi  aspek seperti komunikasi, 
pengurusan maklumat, mengurus sistem maklumat dan kemahiran 
menyelesaikan masalah berkaitan penggunaan TMK (Kementerian Pelajaran 
Malaysia, 2006).  
 

Maklumat kajian di kumpul menggunakan borang soal selidik yang diedarkan 
kepada murid dan jawapan yang di peroleh di analisis menggunakan SPSS. 
Soal selidik ini hanya digunakan untuk tempoh pengumpulan data sepanjang 
kajian ini dijalankan. Format soal selidik kajian yang meliputi soalan tertutup ini 
melimitkan kesimpulan penyelidik mengenai hasrat perlakuan murid terhadap 
Internet adalah tidak menyeluruh dan kurang spesifik kerana tidak melibatkan 
soal selidik temubual yang meliputi soalan terbuka. Selain itu, maklumat kajian 
ini bergantung kepada sejauh mana keikhlasan responden dalam memberi 
jawapan mereka sepanjang penyelidikan ini.  
 

Populasi kajian ini hanya meliputi murid yang mengambil matapelajaran TMK 
di negeri Kelantan sahaja. Populasi ini hanya sebahagian kecil daripada 
keseluruhan murid yang bersekolah di negeri Kelantan. Selain itu populasi ini 
tidak meliputi keseluruhan penduduk di negeri Kelantan. Sampel kajian dipilih 
secara rawak daripada populasi murid yang mengambil matapelajaran TMK di 
negeri Kelantan sahaja. Oleh itu dapatan kajian ini hanya boleh digunakan 
untuk menggambarkan populasi murid sekolah menengah yang mengambil 
matapelajaran TMK di negeri Kelantan sahaja.   

 

Analisis kajian ini terdiri daripada dua analisis iaitu analisis diskriptif dan 
analisis inferensi. Analisis inferensi meliputi analisis korelasi dan analisis 
regresi linear pelbagai di mana data dianalisis dengan menggunakan perisian 
SPSS version 2.0 sahaja.  Analisis kajian ini tidak melibatkan proses 
penganalisaan data menggunakan pendekatan kaedah perisisian SEM yang 
juga boleh digunakan untuk menguji pembolehubah kajian ini. Pembolehubah 
kajian yang digunakan adalah berdasarkan cadangan oleh Davis (1986) yang 
diadaptasi oleh penyelidik iaitu hanya tertumpu kepada efikasi swadiri Internet, 
kemudahgunaan Internet, kebergunaan Internet, sikap tehadap Internet dan 
hasrat perlakuan Internet. Pembolehubah lain tidak diambil kira di dalam kajian 
ini. Oleh itu kajian ini hanya berkisar kepada pembolehubah kajian yang 
dinyatakan.  

1.10 Kesimpulan 

Perbincangan di dalam bab ini akan memberi fokus kepada pembolehubah 
kajian seperti sikap terhadap Internet, efikasi swadiri Internet, persepsi 
kemudahgunaan Internet, persepsi kebergunaan Internet dan hasrat perlakuan 
terhadap Internet. Bab ini akan membincangkan peranan dan kepentingan 
Internet dalam P&P, penggunaan Internet dalam kalangan murid sekolah, 
faktor-faktor yang mempengaruhi penggunaan Internet, pernyataan masalah, 
objektif kajian, persoalan kajian, definisi istilah, kepentingan kajian dan limitasi 
kajian.  

